
Säʹmmlai tuõđâšvuõtt- da suåvâdvuõttkomissio šiõttummuš 28.10.2021  
 
Ärvvsa väʹlddminister Sanna Marin da Saaʹmi ouddooumaž Veikko Feodoroff, šiõǥǥ ǩiõčči, 
media eeʹttǩeei.  
 
Täʼbbe lij juõʹǩǩnalla miârkteei peiʹvv nuʹt säʹmmliʹžže ǥu lääʹdd õhttsažkådda. Säʹmmlai 
tuõđâšvuõtt- da suåvâdvuõttkomissio alttad mââimõõzzâst tuâjas, koon leäʹp valmštõõllâm 
kuuʹǩǩ da tärkka õõutsââʹjest Sääʹmteeʹǧǧ, Saaʹmi siidsåbbar di Lääʹddjânnam riikk 
eeʹttǩeeʹjivuiʹm.  
 
Sääʹmteeʹǧǧ saaǥǥjååʹđteeʹjen muʹst liâ šuur vuârddmõõžž komissio tuõjju. Tuõđâšvuõtt- da 

suåvâdvuõttproseeʹss miârktõssân lij odm. toobdsted da ärvvtõõllâd säʹmmlai historiaalaž da 

ânnʼjõõžž čårstummuž, mieʹldd looǥǥeeʹl riikk suddeempolitiikk, di vuõiggâdvuõđi 

neuʹrrummšid. Lââʹssen proseeʹssest čiõʹlǧǧeet, mäʹhtt tät vaaikat säʹmmlaid ânnʼjõžääiʹj. 

Tuõđâšvuõđ čiõʹlǧǧeem mieʹtt, komissio õõlǥči eʹtǩǩeed, mäʹhtt õhttvuõđ säʹmmlai da 
Lääʹddjânnam riikk kõõsk di säʹmmlai kõõskâst vuäitčeš oouʹdeed pueʹttiääiʹjest.  
 
Tuâj liâ jiânnai da ij-ǥa proseʹss šõõdd leeʹd hiâlpâs säʹmmlaid, di ij-ni aainâs še laaʹddid. 
Sääʹmteeʹǧǧ oudldõõʹsti saaǥǥjååʹđteei Tiina Sanila-Aikio laiʹnnʼjeeʹl: ”Tuõđâšvuõtt- da 
suåvâdvuõttkomissio šiõttummuš iʹlla rämm di ij-ni vuäittmõš. Tän olggneeʹja tueiʹmme ääʹljet 
tõʹnt, što jiâ ääiʹjbuž kuånst peälšted säʹmmlai vuuʹdid da kulttuurid leäkku riʹjttjam muʹtted 
ǩiččlõõttmõõžžid assimilâʹstted säʹmmlaid väʹlddkulttuuʹre. Komissio aalǥtummuš lij juõkkum 
peʹccel podd teâđliʹžžen tõʹst, mäʹhtt määŋg jiâ jiiijjâz jieʹllempââʹjest õsttâm vuäǯǯad 
vuõiggâdvuõđ.”  
  
Tuäivam kuuitâǥ, što tän proseeʹss čõõđ mõõnnmõõžžâst seuʹrrai looppâst pueʹrr. Tuäivam, 
što Sääʹm-meer vuäitt komissio tuâj pääiʹǩ ǩiõttʼtõõllâd traaumeez nuʹt kollektiivlânji meeran ǥu 
persontääʹzzest. Tuäivam, što tuõđâšvuõđ čiõlǥummuš da kuâsttjeeʹjen tuejjummuš vieʹǩǩat še 
lääʹdd õhttsažkååʹdd vueiʹnned historia šõddmõõžžid säʹmmlai ǩiõččâmvueʹjjest da tõn pääiʹǩ 
fiʹttjed pueʹrben ânnʼjõž vueʹjj.  

 
Suvi West Eatnameamet - Hiljainen taistelumme dokumeeʹntest kuulât määŋgai säʹmmlai 
jurddjid sääʹm-meer vueʹjjest Lääʹddjânnmest. Muu miõlâst dokumeeʹntest säʹmmlai saakk 
tõʹst, što Lääʹddjânnam riikk iʹlla riʹjttjeei naaʹlin čõnnõõttâm säʹmmlai alggmeervuõiggâdvuõđi 
ouddnummša, lij čiõlǥas. Komissiost lij mieʹrr raajjâd tuâjstes rapoort, koozz tõt ǩeeʹrjat pââjas 
tåimmeʹtǩǩõõzzid. Vuäinam še samai vääžnʼjen, što vueiʹttep luõʹttjed täi tåimmeʹtǩǩõõzzi 

jååʹđteei konkreettlaž tååimid säʹmmlai sââʹj ouddnummšen jeeʹres taaʹzzin lääʹdd 
õhttsažkååʹddest.  
 
Leäm tååđvaž tõõzz, što väʹlddminister Sipilä leäi halltõspââʹjest vaalmâš altteed säʹmmlai 
tuõđâšvuõtt- da suåvâdvuõttproseeʹss Lääʹddjânnmest. Še väʹlddminister Marin da suu 
halltõõzzâs liâ čuäjtam miʹjjid čõnnõõttmõõžžâs tän proseʹsse, da haaʹlääm späʹssbõõššâd 
pukid proseeʹss vueʹssbeäʹlid tän rääʹjest åårrai õhttsažtuâjain ääʹšš pirr. Tuäivam, što lääʹdd 
õhttsažkåʹdd še veiddsubun puätt čõnnõõttâd tuõđâšvuõtt- da suåvâdvuõttproseʹsse da, što 
pueʹttiääiʹjest säʹmmla vuäǯǯče jieʹlled säʹmmliʹžžen čårstummužtää da juätkkjeei 
reiddšõõttmõõžž jiijjâz ǩiõlâs da kulttuuʹres seeiltummšes.  
 
Looppâst haaʹlääm võl tuäivted lekkvuõđ da viõǥǥid täʹbbe nõõmeem komissaarid sij puõʹtti 
tuõjju.  
 



Späʹsseb! 


